
सहकारिता एक अमोघ शक्ति
*******

शरीर के कल-पुर्जे मिल-जुलकर काम करते हैं। जब जीवन क्रम सुव्यवस्थित रीति से चलता है, कोई एक अवयव अपने बलबूते कोई उपयोगिता सिद्ध नहीं कर सकता, भले ही कितना ही महत्वपूर्ण क्यों न हो। मशीन में सभी कल-पुर्जे अपने स्थान पर सही रीति से लगें और चलें, तभी वह अपना प्रयोजन पूर्ण कर पाती है। यदि पुर्जे अलग-अलग बिखर जायं तो वे सभी कबाड़ियों की दुकान पर कौड़ी मोल बिकेंगे। कीमती घड़ी की उपयोगिता तभी तक है, जब तक उसके पुर्जे सही स्थान पर लगे और सही रीति से सही काम करते हैं। यदि वे अलग-अलग होकर बिखर जायं, तो फिर उन टुकड़ों का कोई महत्व न रह जायगा।
तिनके मिलकर मजबूत रस्सा बनता है। धागों के समन्वय से कपड़ा बनता है। पतली सींकें मिलकर बुहारी बनती हैं और घर के आंगन को साफ-सुथरा रखती है। यदि सींकें बिखर जायं तो उनमें से अकेली अपनी कोई कुछ भी उपयोगिता सिद्ध न कर सकेगी। मन के एक धागे में पिरोये रहें, तभी माला बनती है। यदि वे अलग-अलग रहें तो कूड़े-कचरे भर में गिने जायेंगे।
परिवार के छोटे-बड़े सदस्यगण मिल-जुलकर एक-दूसरे के लिए उपयोगी सिद्ध होते हैं, पोषण पाते, विकसित होते और सुखी रहते हैं। यदि उन सभी के अलग-अलग रहने का सिलसिला चल पड़े, तो गुलदस्ते की तरह परिवार की शोभा तो नष्ट होगी ही, साथ ही वे अलग रहने वाले घटक हर दृष्टि से दीन-दुर्बल होते जायेंगे, दुःखी रहेंगे और उनमें से कितनों का ही सहारा छूट जाने पर जीवित रह सकना भी संभव न होगा।
चिड़ियां झुण्ड बनाकर रहती, उड़ती और चहकती-फुदकती हैं। यदि वे अलग-अलग रहने लगें, तो जीवन का सारा आनन्द खो बैठें। वन्य पशु समूह बनाकर रहते हैं। यदि वे ऐसा न करें, तो एकाकी रहने वाला ‘इक्कड़’ कहलाने लगें और सामूहिकता के कारण उपलब्ध होने वाले गुणों से वंचित रहने लगें। हंसना-खेलना मिल-जुलकर ही बन पड़ता है। एकाकीपन के साथ तो नीरसता, निस्तब्धता जुड़ जाती है और समय काटना मुश्किल पड़ता है। जेल की काल कोठरी में जिन्हें एकाकी रहना पड़ता है, वे जानते हैं कि उस अवधि में कोई श्रम न करने पर भी वे दिन कितना भारी मन बनाकर काटने पड़ते हैं।
जंजीरें की कड़ियां मिलकर ही एक उपयोगी श्रृंखला बनाती हैं। यदि उनके घटक बिखर जायं, तो फिर उनकी क्या तो उपयोगिता रहे और क्या शोभा? मनुष्य को सामाजिक प्राणी कहा जाता है। उसकी सबसे बड़ी विशेषता यह है कि मिल-जुलकर रहने और एक-दूसरे का सहयोग करते हुए प्रगति पथ पर बढ़ चलने की कला उसने प्राप्त की है। यदि स्वभाव में यह विशेषता न रही होती, तो शारीरिक दृष्टि से लगभग समान स्तर बन्दर, चिंपैंजी, गोरिल्ला, वनमानुष आदि की तरह उसे भी गई-गुजरी स्थिति में दिन गुजारने पड़ते। अभी भी आदिवासी-वनवासी कबीले जहां कहीं बिखरे-बिखरे रहते हैं, वहां उन्हें पिछड़ी स्थिति का अभावग्रस्त और अनगढ़ स्तर का जीवन यापन करना पड़ता है। उत्तरी ध्रुव के एस्किमो कबीले वन्य स्तर का जीवन जीते हैं, पर जब उनमें से कुछ कनाडा जाकर बस गये, तो उनने वहीं के सभ्य निवासियों की तरह जीवन अपना लिया।
बहुत समय पूर्व भेड़ियों की मांद में कुछ मनुष्य बालक पाये गये थे। पकड़े पाने पर पाया गया कि वे भेड़िये जैसा ही स्वभाव अपना चुके थे। यही बात किसी के प्रति भी लागू हो सकती है। कारण एक ही था कि बच्चों को जिस प्रकार के सम्पर्क में रहना पड़ा, उसी की वे अनुकृति बन गये।
कहा जाता है कि मनुष्य बुद्धि प्रधान है, पर यह बुद्धि उसका निज का उपार्जन नहीं है। सम्पर्क-सान्निध्य से बन पड़ने वाले आदान-प्रदान की ही वह परिणति है। छोटे बच्चे जिस परिकर में रहते हैं, उसी की भाषा सीख जाते हैं। जो सुन नहीं पाते वे बहरे बोलने में असमर्थ गूंगे बने रहते हैं। ज्ञान वृद्धि के लिए अध्ययन, सम्पर्क, दृश्य, अनुभव ही प्रधान आधार होते हैं। वह जिस भी स्तर का उपलब्ध होता है, मनुष्य उसी ढांचे में ढल जाता है। कोरे कागज पर जैसी-जैसी जो बात अंकित की जाती है, वह आलेख बन जाती है। दर्पण के सामने जैसी छवि उपस्थित होती है, वैसी ही प्रतिच्छाया दीख पड़ती है। समीपवर्ती वातावरण ही मनुष्य को किसी ढांचे में ढालता है। यही कारण है कि पुराने समय में जिन्हें अपने बालकों का व्यक्तित्व उत्कृष्टता के ढांचे में ढालना होता था, वे उन्हें उस स्तर वाले गुरुकुलों में ही आरम्भ से रहने और पढ़ने के लिए भेज देते थे। घरेलू वातावरण में तो वैसी सुविधा होती नहीं थी। जिनका लालन-पालन हेय वातावरण में होता था, उनकी प्रकृति भी उसी ढांचे में ढल  जाती थी। इससे सिद्ध है कि मनुष्य को जिस विशेषता से सम्पन्न माना जाता है, वह बुद्धिमत्ता उसकी अपनी सम्पदा नहीं है। उसे कहीं अन्यत्र से ही प्राप्त करना पड़ता है कहना न होगा कि मनुष्य की प्रमुख प्रवृत्ति सहकारिता की पक्षधर है। सुव्यवस्थित परिवारों की संरचना इसी आधार पर बन सकी। समाज संरचना का उद्गम भी वही है। आदान-प्रदान ही वह आधार है, जिससे वस्तुओं का विनिमय और जानकारियों का हस्तान्तरण होता है। यदि मनुष्य में सामाजिकता-सहकारिता की वृत्ति न रही होती, तो निश्चित रूप से वह वनमानुष जैसे वन्य प्राणियों से अधिक अच्छी स्थिति में न पहुंच सका होता। वन्य प्रदेशों में रहने वाले कबीले अभी भी मात्र उतनी ही प्रगति कर पायें हैं, जितना कि उन्हें सम्पर्क-सहकार मिलता रहा है।
प्रगतिक्रम का सिलसिला मनुष्य ने अपने आदिम विकास से ही जारी रखा है। अग्नि प्रज्ज्वलन, कृषि, पशुपालन, वस्त्र, आवास, व्यवसाय, शिक्षा, चिकित्सा, परिवहन आदि की सुविधायें किसी एक की अनुकृति नहीं हैं। वह प्रक्रिया क्रमिक गति से ही चली है। क्रमिक गति से ही यह उपलब्धियां हस्तगत होती रही हैं और उन्हें पिछले वालों ने अगले वालों के हाथ सौंपने का सिलसिला जारी रखा है। इसी क्रम से एक-एक सीढ़ी चढ़ते हुए, एक-एक कदम आगे बढ़ाते हुए यह स्थिति आ पायी है जिसमें कि आज मनुष्य है। यदि सहकारिता की उपलब्धियों से रहित हुआ होता, तो आज मनुष्य उतना ऊंचा नहीं उठ सका होता, जितना कि आज है।
अभी भी जितने सुविधा-साधन उपलब्ध हैं, उनमें से कदाचित ही कोई किसी मात्रा में अपने हाथ से—अपने बुद्धि बल से उपार्जित करता है, अनेकों के अनुदान मिलकर ही एक छोटी वस्तु समग्र रूप में हमारे हाथ तक पहुंच पाती है। उदाहरण के लिए एक माचिस की डिब्बी को लें। वह चीड़ के पेड़ का एक टुकड़ा है। उसे किसी ने काटा होगा। किसी वाहन में रखकर कारखाने तक पहुंचाया होगा। ढोने वाले वाहन को बनाने में जिस कारखाने का उपयोग हुआ, वह भी अनेकों कारीगरों, इंजीनियरों, धातु खोदने-पकाने वालों के सहयोग से बना होगा। तभी वह लकड़ी माचिस कारखाने तक पहुंची होगी। वहां छोटी तीली का रूप देने में कितनी मशीनों का उपयोग हुआ होगा? गन्धक फास्फोरस आदि रसायन लगाने और उन्हें माचिस में लगाने योग्य बनाने में कितनों का कितनी प्रकार का सहयोग लगा होगा। तीलियां रखने की डिब्बी बनाने में, उसके लेबल छापने, चिपकाने में कितनों का श्रम और कौशल लगा होगा इसका अनुमान सहज लगाया जा सकता है। उतने भर काम में हजारों का श्रम, कौशल लगा हो, तो कोई आश्चर्य की बात नहीं।
दैनिक जीवन में हम सैकड़ों वस्तुओं का उपयोग करते हैं। इनका निर्माण स्वयं हमने नहीं किया होता। उसके निर्माण में भी लम्बे जन सहयोग की श्रृंखला जुड़ी होती है। यहां तक कि जिन माता-पिता के द्वारा अपना जन्म हुआ है, जो पत्नी सहचरी बनी है, जिनके माध्यम से आजीविका कमाते हैं, जो विनोद के साधन बने हुए हैं वे भी हमारी स्वयं की कृति नहीं हैं। मित्र मण्डली से लेकर विनोद साधनों, शिक्षा, चिकित्सा जैसे उपकरणों में भी उनका योगदान रहा होता है। कपड़ों की बुनाई, सिलाई, धुलाई आदि में भी न जाने कितने अपना न्यूनाधिक योगदान लगा चुके होते हैं। इस प्रकार समूचा जीवन जिन वस्तुओं और व्यक्तियों के माध्यम से चलता है, वे सभी असंख्यों के सहयोग से विनिर्मित हुए होते हैं। यह लाभ ही मानवी प्रगति का प्रधान कारण है। बुद्धिमत्ता, प्रतिभा, बलिष्ठता, सम्पन्नता, विशिष्टता से अलंकृत व्यक्ति भी यह नहीं कह सकते कि साधनों से लेकर प्रतिभाओं तक को उनने एकाकी उपार्जित किया है। मनुष्य समुदाय को जो अनेकानेक सुविधायें प्राप्त हैं, वे वस्तुतः पारस्परिक आदान-प्रदान के आधार पर ही बन पड़ी और उपलब्ध हुई हैं।
पशु और मनुष्य के बीच जो अन्तर है, उसे बौद्धिक विशेषता कहा जाता है। यदि इसे सही माना जाये तो भी यही कहा जायगा कि उस बुद्धिमत्ता ने सर्वप्रथम सहकारिता के तत्त्व को जाना और अपनाया होगा, अन्यथा काया की दृष्टि से अनेक बातों में पशु-पक्षियों से गया-गुजरा होने पर भी उसने जो सृष्टि के मुकुटमणि की पदवी प्राप्त कर ली है, उसका किसी भी प्रकार सुयोग न बन पड़ा होता। सच तो यह है कि वह वन्य जीवन की कठिनाइयों और प्रतिस्पर्द्धाओं से जूझता हुआ कब का अपना अस्तित्व गंवा बैठा होता।
शासन, समाज, उद्योग, शिक्षा, शोध आदि के अनेकों ऐसे पक्ष हैं, जिनमें निकट भविष्य में और भी बहुत कुछ उपलब्ध होने की आशा तथा संभावना है। उनकी योजना, संभावना और सफलता मात्र इस बात पर टिकी हुई है कि उन प्रयोजनों में कितने सुयोग्यों का कितना घनिष्ठ सहयोग हस्तगत होता है। भूतकाल की ऐतिहासिक प्रगति का आधार भी यही रहा है और भविष्य में भी जो कुछ कहने लायक बन पड़ेगा, उसमें वरिष्ठों का सघन सहयोग ही काम कर रहा होगा।
सहयोग प्राणियों को अपने प्रभाव का परिचय देता है। बन्दर झुण्ड बना कर रहते हैं, परस्पर सहयोग करते हैं। एक को छेड़ने पर समूची मण्डली बदला लेने के लिए दौड़ पड़ती है। फलस्वरूप वे सभी के लिए अनुपयोगी होते हुए भी अपना अस्तित्व यथावत् बनाये हुए हैं। यहां तक कि हनुमान के वंशज कहलाते हुए चना-गुड़ जैसा भोग प्रसाद भी पाते रहते हैं। इसके ठीक विपरीत कुत्तों का उदाहरण है। वे आपस में लड़ते रहते हैं। दूसरे को अपने क्षेत्र में नहीं आने देते, फलस्वरूप एक पर मुसीबत आये तो दूसरे उसमें कोई हस्तक्षेप नहीं करते। फलस्वरूप उसे अकेले ही पिटते रहना पड़ता है। रखवाली तथा दूसरी दृष्टि से उपयोगी होते हुए भी कुत्ता शब्द अपमान का बोधक माना जाता है, शहद की मक्खियां दीमक, चींटी आदि की सहकारिता ही उन्हें समर्थ वर्ग में गिने जाने योग्य बनाती हैं, जब कि अन्यान्य कीड़े-मकोड़े बहुत संख्या में जन्मने पर भी दुर्गति को ही प्राप्त होते रहते हैं। सहकारिता प्राणि जगत की अत्यन्त उच्चकोटि की उपलब्धि है। झुण्ड में रहने वाले प्राणी अपेक्षाकृत अधिक सुरक्षित रहते हैं।
----***----

सहयोग अनिवार्य भी आवश्यक भी
*******

सहकारिता का शुभारम्भ परिवार परिकर से होता है। यह मनुष्य में ही नहीं, सृष्टि के अधिकांश विकसित प्राणियों का प्रचलन है। पशु वर्ग के प्राणी अपने बच्चों को जनते ही उन्हें चाट कर गर्भकाल के साथ आने वाली गन्दगी को साफ करते हैं, दूध पिलाते हैं, उनके साथ पूरी मोह-ममता दिखाते हैं। समीप ही रखना चाहते हैं, बिछुड़ना सहन नहीं करते जब तक बच्चा अपने पैरों खड़ा होकर स्वावलम्बी होने योग्य नहीं बन जाता तब तक उसकी देखभाल में कमी नहीं आने देते। दुधारू पशु प्रायः तभी थनों में दूध उतारते हैं जब बच्चा सामने होता है। बिना बच्चे के तो उन्हें डरा-धमका कर ही अनिच्छापूर्वक दूध उतारा जाता है। पक्षियों की ममता तो और भी अधिक होती है, उनमें मादा अण्डों को सेती है, उन पर छाती लगाकर बैठी रहती है। गर्मी से अण्डे पकते हैं, जब वे फूटते हैं और चूजे निकलते हैं तब भी उनके लिए चारा जुटाने का काम उसी का होता है। नर भी इसमें मदद करता है, दोनों मिलकर घोंसला तो प्रसव से पहले ही बना लेते हैं। किस ऋतु में प्रजनन सुविधाजनक रहेगा, इसका उन्हें पहले से ही ध्यान रहता है। बच्चों के प्रति यदि उनके जन्मदाताओं का इतना लगाव न रहे तो उनकी अति दुर्बल स्थिति से उबरकर समर्थ बन सकना सम्भव ही न बन पड़े। आपत्ति आने या आक्रमण होने की दशा में उनके संरक्षक डटकर मुकाबला करते हैं और कई बार तो उसमें अपने प्राण हथेली पर रखकर भी सुरक्षा का प्रबन्ध करते हैं। घोंसला या मांद बनाकर बच्चों की अनुकूलता के प्रबन्ध वे प्रजनन काल आने से पूर्व ही कर लेते हैं।
यह प्रवृत्ति बताती है कि प्रकृति ने प्राणियों की वंश परम्परा चालू रखने के लिए कामुकता में उत्साह और बच्चों के प्रति सहज स्नेह की भावना उत्पन्न कर रखी है। यदि इस मनोवृत्ति का अभाव रहा होता तो प्रजनन और बाल पोषण जैसे झंझट भरे काम में कोई भी प्राणी प्रवृत्त न होता। मक्खी-मच्छर जैसे अति क्षुद्र प्राणियों का वंश विस्तार तो प्रकृति अपने ढंग से करती है, पर जिनकी स्थिति पशु-पक्षी स्तर की भी विकसित हो गई है उन्हें वंश वृद्धि अथवा परिवार-पोषण का उत्साह सहज स्वभाविक रूप से मिला है। मनुष्य उन सब से विकसित स्तर का है, इसलिए उसमें यह प्रवृत्तियां और भी बढ़-चढ़कर पाई जाती हैं। कई बार तो वे सीमा-मर्यादा से भी आगे निकल जाती हैं। यौनाचार के प्रति अति उत्साह कामुकता से सम्बन्धित अनेक कौतुक कराता है। बच्चों का पालन तो स्वभाविक है, पर मनुष्य में उनके प्रति और भी अधिक लगाव पाया जाता है। उनकी साज-सज्जा से लेकर अधिक कमाऊ बनाने और विवाह संयोग बिठाने में अपना दायित्व मानता है, इतना ही नहीं उनके लिए उत्तराधिकार में अधिक से अधिक पूंजी छोड़ मरने के लिए आतुर रहता है। वंश-परम्परा के रूप में चलती रहने वाली यह प्रवृत्तियां मूलतः सहकारिता की ही शाखा-प्रशाखा हैं। विवाह स्वयं में एक बहुत बड़ा सहकार है, पति-पत्नी एक-दूसरे के साथ अति घनिष्ठतापूर्वक बंधते हैं और प्रयत्न करते हैं कि वह सम्बन्ध-सूत्र आजीवन यथावत् बना रहे। इस प्रचलन को सहकारिता की ही एक सुविकसित भाव-संवेदना कहा जा सकता है। भले ही उसमें मोटे रूप से कामुकता की उमंग का प्रधान रोल दिखाई पड़ता है।
परिवार एक सर्वांगपूर्ण सहकारी समिति है, उसके सभी छोटे-बड़े सदस्य मिल-जुलकर एक-दूसरे के लिए साधन जुटाते हैं। सुख-दुःख में भागीदार रहते हैं, एक दूसरे से सीखते और सिखाते हैं। सामाजिक और आर्थिक दृष्टि से परिवार गठन एक आदर्श है जिसमें चलने वाली विधि-व्यवस्था को देखकर यह सीखा जा सकता है कि बड़े रूप में समाज समुदाय की संगठना किस आधार पर होनी चाहिए और उसकी व्यवस्था का गठन किस प्रकार किया जाना चाहिए।
सामर्थ्य भर अनुदान प्रस्तुत करे और आवश्यकता भर उस तन्त्र की क्षमता में से अपने लिए ग्रहण करे—यह साम्यवादी सिद्धांत परिवार परिकर में सहज स्वभाविक रूप से क्रियान्वित होता रहता है। समर्थ असमर्थों की सहायता करने में कोताही नहीं करते, असमर्थ अपने से बड़ों की स्नेह-संवेदना की तृप्ति में अपने ढंग का योगदान करते हैं। गुलदस्ते में कई प्रकार के फूल होने पर ही शोभा पाते हैं। भोजन में अनेक व्यंजनों की उपस्थिति से तृप्ति मिलती है। उद्यान में अनेक तरह के फल-फूल उगे होते हैं। वन प्रदेश में अनेक जाति के प्राणी अपने चित्र-विचित्र क्रिया-कलापों के द्वारा उस क्षेत्र को मनोरम बनाते हैं। यह प्रकृति की सुरम्य व्यवस्था परिवार के छोटे परिकर में भी सुरम्य और सुव्यवस्थित रूप से देखी जा सकती है। मनुष्य मनुष्य के बीच कितने प्रकार के रिश्ते चल सकते हैं और इस कारण कितनी आवश्यक प्रवृत्तियों का सुनियोजित ढंग से विकास हो सकता है, इसका एक अच्छा नमूना परिवार के बीच देखा जाता है। माता, पिता और संतान के बीच, भाई-भाई के बीच, बहिन-बहिन के बीच, चाची-चाचा, दादा-बाबा आदि के परिकर के सदस्यों के साथ कितने प्रकार के कितने भिन्न और कितने पूरक सम्बन्ध होते हैं, उनके कारण मनुष्य की विभिन्न प्रवृत्तियों को कितना पोषण मिलता है—इसका सुरम्य दृश्य देखना हो तो परिवार के बीच चलने वाली भाव संवेदनाओं और सहयोग की विभिन्न विधाओं का गम्भीरतापूर्वक निरीक्षण करके जाना जा सकता है। घर-घरौंदे के छोटे से आंगन में कितने प्रकार की रीति-नीति विकसित होती और घटकों को मिलाकर एक पूर्ण मनुष्यत्व के अंग-प्रत्यंगों की पूर्ति करती है। सुनियोजित गृहस्थ में वे सभी विशेषतायें पाई जाती हैं जिन्हें यदि तात्विक रीति से समझा जा सके और विचारपूर्वक अभ्यास में उतारा जा सके तो यह समझा जा सकता है कि उन्हीं प्रवृत्तियों को विकसित रूप में प्रयोग करके समूचे समाज समुदाय का सुव्यवस्थित गठन किस प्रकार हो सकता है? सहकारिता सुनियोजित रीति से व्यवहृत होने पर किस प्रकार शान्ति, सद्भाव और प्रगति का आधार बन सकती है।
मानवी सौहार्द्र का एक सारगर्भित मन्त्र है—‘वसुधैव कुटुम्बकम्’ अर्थात् समस्त विश्व को एक कुटुम्ब माना जाय। समर्थ असमर्थों के प्रति उदारता बरतें और असमर्थ उस उपलब्धि पर प्रसन्नता प्रकट करते हुए कृतज्ञता की अभिव्यक्ति करें। हंसते-हंसाते जीने, मिल बांटकर खाने की नीति परिवार में तो चलती ही है, यदि उसी को बड़े रूप में समस्त समुदाय के बीच क्रियान्वित किया जा सके तो फिर समझना चाहिए कि सीमित साधन के रहते हुए भी सघन सहकारिता अपनाते हुए जिओ और जीने दो का उद्देश्य भली प्रकार प्राप्त किया जा सकता है।
परिवार में अवांछनीयता पनपने पर उससे निबटने के अनेक उपाय हैं। उचित अनुचित का भेद करने का विवेक यदि जगा सकें और जगाया जा सके तो भूलें बताने और समझने का उपक्रम चल सकता है। इस विधा को अपनाने पर मनोमालिन्य और कलह के अनेकों अवसर टल सकते हैं, उद्दण्डता बरतने पर आतुर सदस्यों के साथ असहयोग, उपेक्षा जैसे साधारण दीखने वाले हथियार भी करारी चोट कर सकते हैं और मनमानी करने वाले की नीति पर चलने के लिए बाधित कर सकते हैं। भर्त्सना अपने आप में एक बड़ा दण्ड है, पर वह पीठ पीछे नहीं सामने प्रयोग किया जाना चाहिए। प्रताड़ना के यह सहज तरीके हैं जो वहां अच्छा खासा प्रभाव दिखाते हैं जहां पहले से ही आत्मभाव का सूत्र किसी सीमा तक विद्यमान है।
आवश्यक नहीं कि हर कोई निजी वंशवृद्धि करे और अपना अलग परिवार बसाये। पुरातनकाल में भी यह आवश्यक नहीं था। अब भी उद्देश्य विशेष में लगे हुए व्यक्ति इतना समय नहीं निकाल पाते कि परिवारी जनों को अपेक्षित स्नेह, सहयोग, समय दे सकें और पर्याप्त साधन जुटा सके—ऐसी दशा में वे यही उचित समझते हैं कि अलग से निजी परिवार न बढ़ाया जाय। इन दिनों असाधारण रूप से बढ़ती जनसंख्या और उस कारण बढ़ती समस्याओं को देखते हुए बुद्धिमान यही समझते हैं कि वर्तमान परिस्थितियों में विद्यमान परिवार के सदस्यों के प्रति अपने कर्तव्यों का परिपालन ही पर्याप्त है। निजी विवाह करके निजी बच्चे पैदा करने में विद्यमान परिवार की सुविधाओं में कटौती होती है, अपनी जिम्मेदारियां अतिरिक्त रूप से बढ़ती हैं और समाज की प्रगति में अड़चन उत्पन्न होती है। इसलिए अच्छा यही है कि पहले से ही जिन परिवारों के साथ सम्बन्ध जुड़े हैं उन्हीं को अधिक सुविकसित करते हुए एक आदर्श की स्थापना की जाय।
सन्त प्रकृति के लोकसेवी आमतौर से अविवाहित ही रहते हैं क्योंकि निजी परिवार का बोझ लाद लेने पर फिर लोकमंगल के लिए उतना समय नहीं मिल पाता जिसमें आत्मसंतोष मिल सके और अभीष्ट लक्ष्य की प्राप्ति के लिए बढ़-चढ़कर कुछ कहने लायक काम बन सके। ऐसे सुयोग अपवाद रूप में ही कभी कहीं मिलते हैं जिनमें पति-पत्नी, कुटुम्बी-सम्बन्धी आदि के विचार परमार्थ प्रयोजनों का समर्थन कर सकें या सहयोग दे सकें। आमतौर से उनकी दृष्टि निजी समृद्धि बढ़ाने में ही बुद्धिमत्ता अनुभव करती है और उसी के लिए परामर्श देती एवं दबाव डालती है। खींचतान में न परिजन ही संतुष्ट रह पाते हैं और न उच्च उद्देश्यों की पूर्ति के लिए कुछ ऐसा करते बन पड़ता है जिसके बल पर आंतरिक प्रफुल्लता उपलब्ध हो सके। मनुष्य जीवन की महत्ता, उपलब्ध शक्तियों के समग्र उपयोग से बन पड़ने वाली संभावना तथा समय की असाधारण मांग को देखते हुए उच्चस्तरीय आत्मायें सोचती हैं कि इतने महत्वपूर्ण प्रयोजनों को तिलांजलि देकर क्यों नया परिवार बसाने का जंजाल मोल लें जबकि पहले ही अनेकों समूह सेवा-सहायता की मांग के लिए हाथ पसारे खड़े हैं।
प्रश्न यह नहीं कि अपना निजी परिवार बसाया जाय या जो पहले से ही विद्यमान हैं उनकी सेवा-सहायता में लगा जाय। यह अपनी सूझ-बूझ के ऊपर निर्भर है और अपनी परिस्थितियों के ऊपर भी। प्राचीनकाल में परिव्राजक अविवाहित रहते थे और गुरुकुल चलाने वाले उपाध्यायों को उस सुविस्तृत कार्य के लिए सहधर्मिणी के सहयोग की आवश्यकता पड़ती थी। यह अपनी मनःस्थिति और परिस्थिति पर निर्भर है कि कौन किस प्रकार का जीवनयापन करे, पर इतना निश्चित है कि हर किसी को समुदाय के बीच ही रहना पड़ता है। सन्तों के भी अपने-अपने वर्ग, संगठन और आश्रम होते हैं। वे मिलजुल कर ही किसी प्रयोजन को पूरी तरह सम्पन्न कर पाते हैं।
एकाकी व्यक्ति कितना ही समर्थ एवं सुयोग्य क्यों न हो अपने स्तर का सहकार एकत्रित किये बिना कोई बड़ा काम नहीं कर सकता। अकेला चला भाड़ नहीं फोड़ सकता। एक चावल की खिचड़ी नहीं पक सकती, एक ईंट की मस्जिद नहीं चुनी जा सकती है। एक हाथ से ताली नहीं बजती, एक पहिये की गाड़ी नहीं चलती। संगठन हर बड़े काम के लिए खड़ा करना पड़ता है। यहां तक कि सामान्य जीवनयापन के लिए भी कइयों के समूह में रहना आवश्यक है। आदान-प्रदान का उपक्रम इसी आधार पर बनता है, शक्ति के उद्भव का यही सुनिश्चित आधार भी है। ईसा, बुद्ध, गांधी, राम, कृष्ण आदि से लेकर सन्त समुदायों तक को अपने स्तर के लोगों को ढूंढ़ना, उभारना, निखारना और संघबद्धता अपनाने के लिए सहमत करना पड़ा था। विषय—निजी निर्वाह की उच्चस्तरीय आदर्शों के निर्वाह का तारतम्य बिठाना, हर हालत में समुदाय में सम्मिलित होने या अनेकों को आमन्त्रित करके एक जुट होने की प्रक्रिया है। हर हालत में सहकारिता आवश्यक है, सांसारिक व्यवस्था से लेकर निर्माण कार्यों में इसकी महती आवश्यकता पड़ती है। इस तथ्य को समझते हुए हर किसी को सहकारी जीवन की उपयोगिता समझनी चाहिए और इस कला का अभ्यस्त होना चाहिए कि सामूहिकता को चरितार्थ करने के लिए किस रीतिनीति को अपनाया जाय और उसे सुव्यवस्थित कैसे बनाया जाय।
----***----

सहकारिता में सुविधा भी, सफलता भी
*******

संगठना, सहकारिता, पारिवारिकता लगभग मिलते-जुलते शब्द हैं, इनकी उपेक्षा करके न सुख-चैन से रहा जा सकता है और न प्रगति का कोई कहने लायक सरंजाम जुट सकता है। अस्तु हर व्यक्ति को न केवल इस तन्त्र का महत्व समझना चाहिए वरन् उसके उपयोग का यथासम्भव पूरे उत्साह के साथ प्रयत्न भी करना चाहिए।
घर-परिवार से इसका शुभारम्भ होता है, परिवार का अस्तित्व हर किसी के जन्म से पहले ही बना हुआ होता है। बालकों को यही सिखाया जाता है कि सामर्थ्य और बुद्धि का समुचित विकास न होने की स्थिति में वे बड़ों का अनुशासन मानें, उनका सहयोग करें और इस प्रकार रहें जिससे उन्हें अधिक दुलार मिल सके और वे किसी के लिए भारी न पड़ें। यही आरम्भिक शिष्टाचार आजीवन निभाना पड़ता है। कितने ही व्यक्ति कई बातों में अपनी अपेक्षा अधिक कुशल, अनुभवी एवं समर्थ होते हैं, उनके साथ सहयोग बरतने में लाभ ही लाभ है। बच्चे इसी आधार पर लाभान्वित होते हैं। आयु तथा अन्य अनेक विषयों में मनुष्य कितनी ही बातों में दूसरों से पिछड़ा हो सकता है। इस कमी की पूर्ति के लिए अध्ययन-अध्यापन स्तर का क्रम अपनाया जाता है। साहित्य, कला, इतिहास आदि अन्य उपाय भी ज्ञान वृद्धि के हैं, इनका लाभ देने और लाभ लेने की परम्परा अबकी अपेक्षा और भी अधिक उत्साह के साथ चलने की आवश्यकता है। ध्यान इतना ही रखा जाना चाहिए कि कोई दिग्भ्रान्त व्यक्ति अपने बड़प्पन का रौब जताकर अन्य भावनाशीलों को भटकाने में सफल न होने पाये।
संयुक्त परिवार जीवनचर्या की आरम्भिक आवश्यकता है। बड़े यदि छोटों को दुलार, मार्गदर्शन और सहयोग न दें तो उनका प्रगति पथ पर अग्रसर होना तो दूर जीवित रहना तक कठिन हो जाय। औचित्य यह है कि जिस परिवार से सहयोग पाकर समर्थ बना गया है उसे सुखी, स्वावलम्बी, समुन्नत बनाने के लिए अपनी अभिवृद्धि के साथ-साथ योगदान बढ़ाते चला जाय। पितृऋण की मुक्ति इसी को कहते हैं। बचपन की तरह बुढ़ापा भी असमर्थता से जुड़ जाता है, बालकों की तरह वृद्धों को भी सहायता की आवश्यकता होती है। छोटे भी अपने से बड़ों से सहयोग की अपेक्षा करते हैं, बराबर वाले भी आदान-प्रदान की अपेक्षा रखते हैं—पारिवारिकता का तकाजा यही है। नया परिवार बसाने में जब तक उतावली न बरती जाय जब तक कि पिछले परिवार को सुविकसित-स्वावलम्बी न बना लिया जाय। यह कार्य इतना बड़ा और विस्तृत है कि यदि कोई समझदार व्यक्ति अपना विवाह न करे और प्रस्तुत परिवार को ही समुन्नत बनाने में लगा रहे तो यह उसकी दूरदर्शिता ही होगी।
जिन्हें नया परिवार बसाना है, विवाह करना है उन्हें भी इतना ध्यान तो रखना ही चाहिए कि आजीविका उपार्जन कर सकने योग्य होने के उपरान्त मात्र पति-पत्नी तक ही शौक-मौज में निरत-सीमित नहीं हो जाना चाहिए। जिनके सहयोग से अपनी समर्थता सम्भव हुई उनकी ओर से सर्वथा मुंह मोड़ लेना कृतघ्नता भी है और अनैतिकता भी। नये उत्साह में नई उपलब्धि में, नई कमाई में प्रायः यही भूल होती है। समय और धन का उपयोग दो तक सीमित रहे तो अधिक असुविधा बन पड़ती है, लोग उसी ओर ढुलक जाते हैं। फलतः समूचा परिवार घाटे में रहता है, यह एक प्रकार का प्रतिभा पलायन है। अपने देश में उच्च शिक्षा प्राप्त करने में जनता का प्रचुर धन खर्च कराने के उपरान्त विदेश में जा बसने पर स्वयं तो अधिक सुविधा उपार्जित कर ली जाती है, पर जिस परिवार ने, जिस देश ने उन्हें सुयोग्य बनाया था उसके लिए प्रतिदान कुछ भी नहीं मिल पाता, इसलिए प्रतिभा पलायन की भर्त्सना होती रहती है। यही बात उन पर भी लागू होती है जो कमाने योग्य होते हैं, वे अपनी सुविधा ही सब कुछ मान लेते हैं और जिनका ऋण सिर पर चढ़ा था उन्हें अंगूठा दिखा देते हैं।
संयुक्त परिवार में नैतिकता का निर्वाह अधिक अच्छी तरह बन पड़ता है। सामाजिकता इस छोटे क्षेत्र में विकसित होकर सम्बन्धियों, पड़ौसियों और परिचितों को प्रभावित करती है। यह अच्छी परम्परा है और इसमें कमाने और बिना कमाने वाले सभी की गाड़ी न्यायोचित ढंग से खिंचती चली जाती है और किसी भी वर्ग को पिछड़ी स्थिति में पड़े रहने का दुःख सहन नहीं करना पड़ता, यही उचित है और यही आवश्यक। संयुक्त परिवार प्रथा से मुंह मोड़ लेने के उपरान्त पाश्चात्य देशों में बालकों, वृद्धों और पिछड़ों को अपने भाग्य पर अवलम्बित रहकर बुरे दिन गुजारने पड़ रहे हैं। यह प्रचलन जहां भी चलेगा वहां दुर्दिन देखने पड़ेंगे।
परिवार का विस्तार इतना होना चाहिए जिसकी सुव्यवस्था भली प्रकार बन सके। यह एक-दो पीढ़ियों तक ही चल पाता है बाद में सदस्य संख्या अधिक बढ़ जाने पर उन्हें छोटे टुकड़ों में विभक्त होना पड़ता है। निर्वाह, भोजन, देखभाल, कर्तव्यों का परिपालन सीमित क्षेत्र में ही बन पड़ता है, इसलिए अपनी स्थिति के अनुरूप संयुक्त परिवार भी सीमित सदस्यों के ही होने चाहिए।
सहकारिता के अधिक लाभों को देखते हुए विचारशील वर्ग में पारिवारिकता को भी सहकारिता के आधार पर नई पद्धति से गठित किया जा रहा है। इसे ‘ लार्जर फैमिली’ कहा जाता है और वृहत्तर परिवार का नाम दिया जाता है—यह प्रयोग जहां भी हुए हैं सफल रहे हैं।
एक संगठन के अन्तर्गत उसके सदस्यों के लिए एक जगह सेना की छावनी जैसा, छात्रावासों जैसा संयुक्त भोजनालय चले तो इसमें समय, श्रम और धन की भारी बचत होती है। छोटे परिवार के लिए एक या कई महिलायें मात्र भोजन पकाने, सफाई करने में लगी रहे तो उनके सामर्थ्य का यह अत्यंत दुरुपयोग हुआ। शेष खाली बचे समय का अपव्यय ही हुआ—यह बुरी बात है। आर्थिक, सामाजिक और राष्ट्रीय सभी दृष्टियों से छोटे परिवार हानिकारक बैठते हैं। अपवाद रूप में वे तभी ठीक बैठते हैं जब होटल में रहने और वहीं खाने की व्यवस्था बने, उसमें भा सामाजिकता का अभाव ही रहता है।
वृहत्तर कुटुम्ब में, उस संगठन के सदस्यों के लिए एक ही जगह भोजन बनने, कपड़ों की धुलाई का तन्त्र एक रहने, छोटे बच्चों को खिलाने और पढ़ाने के लिए एक व्यवस्था रहने से सभी को सुविधा रहती है। कुछ को इस व्यवस्था के अन्तर्गत स्वतन्त्र काम मिलता है, शेष सब लोगों के लिए पर्याप्त समय खाली बचता है जिसका उपयोग अन्य अधिक महत्वपूर्ण कार्यों में हो सकता है। अगले दिनों समझदारी और सुव्यवस्था का तकाजा यही होगा कि ऐसे मुहल्ले या गांव बस जिनकी घरेलू व्यवस्था एक छोटे तन्त्र के अन्तर्गत संभाली जाती रहे और शेष सभी वयस्क एवं समर्थ लोग अधिक महत्वपूर्ण कार्यों में संलग्न रहकर अपने समाज की अधिक प्रगति कर सकने का सुयोग बना सकें। एक बच्चे की देखभाल पर एक महिला घिरी रहे, मर्द का खाना पकाने भर में उसकी दिनचर्या खप जाय—यह प्रचलन किसी के लिए भी, किसी भी प्रकार सुविधाजनक नहीं हो सकता, अस्तु यह बदलना ही होगा। वृहत्तर परिवारों की सहकारी समिति बनाकर रहने में ही हर किसी को, हर दृष्टि से अधिक लाभ मिल सकेगा। इस परिपाटी को वर्तमान में ‘कम्यून’ नाम दिया गया है, इस मान्यता को अपनाने वाले ‘कम्युनिस्ट’ कहलाये। अब तो उसका स्वरूप राजनैतिक बन गया है, पर जब कभी लोगों का ध्यान जीवन निर्वाह पद्धति को अधिक सुविधाजनक बनाने की ओर जायेगा तब उन्हें वृहत्तर परिवार की योजना ही बनानी पड़ेगी। मिल-जुलकर रहने की सामाजिकता का, अनुशासन और संयम का निर्वाह भी इसी प्रक्रिया के अन्तर्गत हो सकता है।
आर्थिक क्षेत्र में अधिक सुविधापूर्वक अधिक लोगों के लिए समान स्तर की आजीविका उपलब्ध कराने के लिए सहकारी समितियों का गठन किया जाता है। सहकारी स्टोरों पर शुद्ध खाद्य पदार्थ मिलने और अन्य आवश्यक वस्तुयें उचित मूल्य पर सही स्तर की मिलने की सुविधा बन सकती है। ‘सुपर मार्केट’ सफल हो रहे हैं, उनकी उपयोगिता और सुविधा हर किसी को आकर्षित एवं प्रभावित कर रही हैं। यदि ऐसे स्टोर गांव-गांव, मुहल्ले-मुहल्ले खुल सकें तो आज जो महंगे मोल में खराब चीजें मिलने की उपभोक्ताओं की शिकायत रहती है—वह न रहे। अनेक स्थानों पर भटकने की अपेक्षा लोग एक ही स्थान पर सभी आवश्यक वस्तुयें खरीद सकें और मूल्य भी औचित्य की सीमा के अन्तर्गत ही देना पड़े।
कितने ही प्रकार के छोटे-बड़े व्यवसाय और निर्माण जगह-जगह चलते हैं, उनका लाभांश व्यक्ति विशेष को ही मिलता है। दृष्टिकोण सीमित रहने से कर्मचारियों को सदा काम और उचित वेतन मिलता रहे इसका प्रबन्ध नहीं हो पाता। यदि सहकारी समिति के अन्तर्गत उसके संचालक न केवल उत्पादन का वरन् उपभोक्ताओं और श्रमिकों का हित-साधन भी जोड़कर रखें तो निश्चय ही जहां सम्बन्धित लोगों को अधिक सुविधा रहेगी वहां नये-नये उद्योगों की श्रृंखला भी इस आधार पर चल सकती है। कुटीर उद्योग अगले दिनों देश की बेकारी, बेरोजगारी और गरीबी की समस्या का हल करेंगे। उनका सुव्यवस्थिति संचालन सहकारिता के आधार पर ही संभव है। कच्चा माल देना और बना माल खरीद कर मण्डियों में खपाना सहकारी संगठनों के आधार पर ही सम्भव हो सकता है। पूंजी की आवश्यकता पड़ने पर उन्हें बैंकों द्वारा आवश्यक ऋण भी अधिक सुविधापूर्वक मिल सकता है। इस प्रकार बिखरे देहातों में कुटीर उद्योगों का विस्तार भी सहकारिता को अपनाये बिना सम्भव नहीं।
बड़े व्यापारों में भी अब लिमिटेड कम्पनियों के आधार पर सहकारी संस्थायें ही एक मात्र आधार रह गई हैं। शेयर खरीदने वाले भी अपनी पूंजी का अच्छा लाभ कमा लेते हैं और देश में नये व्यवसाय बढ़ाने में भी सहायक सिद्ध होते हैं। व्यक्ति विशेष निजी लाभ के लिए दिवालिया निकालने जैसी अवांछनीयता भी बरत सकता है, पर सहकारी अर्थ संस्थानों में संचालक समितियों के तत्वाधान में ऐसी भूलें कम ही होती हैं।
निजी उद्योग अपनी विश्वसनीयता अधिक लालच के वशीभूत होकर गंवाते चले जा रहे हैं। ऐसी दशा में प्रामाणिकता, सामाजिकता और सफलता बनाये रखने के लिए सहकारी व्यवसायों को बड़े रूप में चलाना ही उपयोगी रह जायेगा। तब यह कठिनाई न रहेगी कि छोटे व्यवसाय में बड़ा परिवार चलाने के लिए उसमें अनौचित्य का समावेश करके अधिक लाभ कमाने की बात सोचनी पड़े।
छोटे उद्योग चलाने वाले यदि मिल-जुलकर एक संयुक्त तन्त्र बना लें तो उन्हें पूंजी की मार्केट ढूंढ़ने की कठिनाई का सामना न करना पड़े। किसानों की छोटी जोते मिलकर एक बड़ा संयुक्त फार्म बना लें तो उनके सभी भागीदारों को अपेक्षाकृत अधिक लाभ मिलेगा और अधिक निश्चिन्तता रहेगी। पशुपालन अपने देश का एक बड़ा उद्योग है, पर पशु शक्ति का, उनके उत्पादनों का सदुपयोग न बन पड़ने से वह भी घाटे में ही चला जाता है। पशुओं का स्तर न बढ़ पाने के कारण वे पालने वालों के लिए उत्साहवर्धक भी नहीं रह जाते। ऐसी दशा में यदि बड़े पैमाने पर पशु पालन चले तो उन के दूध, ऊन, गोबर आदि का अधिक लाभदायक उद्योग चल सकता है। चारे के बड़े उत्पादन केन्द्र बन जाने से उनके दुर्बल, कमजोर रह जाने की शिकायत भी न रहे। पशुओं द्वारा परिवहन भले ही अमेरिका जैसे धनवान देशों के लिए व्यर्थ हो गया हो, पर भारत जैसे निर्धन देश में अभी भी माल ढोने और वाहनों का उपयोग करने की पूरी गुंजाइश है। वे ट्रक, ट्रैक्टर, बस आदि का किसी सीमा तक अभी भी मुकाबला कर सकते हैं, पर यह सब एकाकी प्रयोगों से नहीं—मिल-जुलकर की जाने वाली व्यवस्था से ही सम्भव है।
सभी जानते हैं कि स्कूल में भर्ती करके विद्यार्थी का पढ़ना सुविधाजनक पड़ता है। यदि हर विद्यार्थी के लिए पढ़ाई की अलग-अलग व्यवस्था की जाय तो वह अत्यधिक कठिन पड़ेगी। ठीक इसी प्रकार उद्योग व्यवसाय के क्षेत्र में संयुक्त शक्ति वाले सरंजाम जुटाये जा सके तो आर्थिक और सामाजिक पिछड़ेपन से बहुत हद तक छुटकारा पाया जा सकता है। जहां पूंजी का, साधनों का अभाव नहीं वहां तो कोई एकाकी व्यक्ति भी अपना व्यवसाय सफलतापूर्वक चला सकता है, पर जहां साधनों का, दक्षता का अभाव है वहां तो साझेदारी ही अभीष्ट प्रयोजन सिद्ध कर सकती है, समाजवाद इसी चिन्तन पद्धति का नाम है।
एक नाव में इकट्ठे बैठकर लोग बड़ी नदियों को भी आसानी से पार कर लेते हैं, हर व्यक्ति का अलग-अलग तैरकर पार होना कठिन है। इस तथ्य को जीवन के हर क्षेत्र में प्रयुक्त किया जाना चाहिए। व्यक्तिवादी संकीर्णता की प्रवृत्ति को स्वार्थपरता कहा जाता है, स्वार्थ को नैतिक दृष्टि से तो हेय माना ही गया है, सामाजिक और आर्थिक दृष्टि से भी वह घाटे का सौदा है। चोर-डाकू तक गिरोह बनाकर ही सफल हो पाते हैं। एकाकी स्थिति में तो उनके लिए भी कुछ करते-धरते बन पड़ना कठिन है। अतः अधिक लाभप्रद और अधिक सफल प्रयोगों के लिए सहकारिता का दृष्टिकोण अपनाना और वैसी ही व्यवस्था बनाना और भी अधिक आवश्यक हो जाता है।
----***----

सहकार से ही उद्धार
*******

समान विचारों और समान क्रिया-कलापों के लिए सम्मिलित चिन्तन और सामूहिक रीति-नीति अपनायें तो बौद्धिक और भौतिक दोनों ही दृष्टि से प्रगति का अवसर मिलता है। इस तथ्य को ध्यान में रखते हुए भारतीय समाज संरचना में वर्णाश्रम व्यवस्था को प्रमुखता दी गयी है।
अध्यापक, विचारक, साहित्य-सृजेता, उपदेशक, समाज-सेवी, सत्प्रवृत्ति संवर्धन में निरत स्तर के लोग ब्राह्मण कहे जाते हैं। वे यों एकाकी रहकर भी कुछ न कुछ तो करते ही रह सकते हैं, पर यदि उनका सुव्यवस्थित समूह-संगठन हो, तो एक-दूसरे के सहयोग एवं आदान-प्रदान से उनकी विधा और भी अधिक समुन्नत हो सकती है। घर का वातावरण उसी स्तर का बने, तो बच्चे को भी उस पैतृक परम्परा का लाभ अनायास ही मिल सकता है। एक के बाद दूसरी पीढ़ी को भी अधिक प्रगति का अवसर मिल सकता है। संभवतः इसी आधार पर ब्राह्मण वर्ग के बीच घनिष्ठता और अधिक सान्निध्य रखने को ध्यान में रखते हुए वह वर्ग बना होगा।
यही बात क्षत्रिय, वैश्य, श्रमजीवी आदि के सम्बन्ध में भी लागू होती है। कई जातियां फौज और पुलिस में रहकर अपना कौशल जितनी अच्छी तरह दिखा पाती हैं, उतनी अन्य कार्यों में सफल नहीं होतीं। व्यवसाय क्षेत्र में सफलता प्राप्त करने वालों में मारवाड़ी, पंजाबी अधिक सफल देखे गये हैं। इसी प्रकार कारीगर वर्ग के परिवारों में वह कौशल आरम्भ से ही सीखने को मिलता है इसलिए अधिक सफल होने की गुंजाइश उनमें रहती है।
पिछले दिनों जब समाज की संगठना व्यवसायों के आधार पर संगठित होने की थी, तब वर्णाश्रम धर्म का सहज प्रचलन था, पर अब स्थिति बदल गयी है। पिता का—पूर्वजों का व्यवसाय उसके वंशज करें ही, यह अनिवार्य नहीं रहा। अब इच्छानुसार व्यवसाय अपनाने की छूट है। ऐसी दशा में जन्म-जाति की भी कोई तुक नहीं रह गयी, फिर भी कर्म-कौशल में यह तथ्य यथावत है कि यदि एक प्रकृति या प्रवृत्ति के लोग अधिक घनिष्ठ होकर रहें, तो उन्हें सुविधा भी अधिक रहेगी और सफलता भी अधिक मिलेगी। इन दिनों जन्म के आधार पर तो नहीं, पर वर्ण का मूल आधार ‘व्यवसाय’ अब भी यह अपेक्षा रखता है कि उस वर्ग के लिए पारस्परिक घनिष्ठता का अनुपात अधिक रखें। इससे उनका कौशल भी निखरता है और हितों के संरक्षण का भी अधिक सुयोग बनता है। अब प्रायः सभी प्रगतिशील क्षेत्रों में वर्गों के आधार पर सभायें, समितियां, यूनियनें तो प्रसिद्ध हैं ही। व्यापारी भी अपने-अपने व्यवसाय के दायरे में सभा-समितियां बनाते हैं।
धार्मिक मान्यताओं के अनुरूप सम्प्रदाय बने हैं। विद्वानों के विद्वत्-परिषदों का गठन होता रहता है। कलाकार भी अपने वर्ग गठन करते हैं। विकृतियां तो हर क्षेत्र में प्रवेश करतीं और सुधरती रहती हैं। इस दृष्टि से इन संगठनों में भी कुछ न कुछ, कहीं न कहीं गड़बड़ियां देखी जा सकती हैं। उनके बीच पारस्परिक विग्रह भी स्वार्थ को लेकर होता रहता है। इतने पर भी संगठन की उपयोगिता कम नहीं होती। उनका प्रचलन बढ़ता ही जा रहा है। यदि उनमें टकराव की विसंगतियां न हों, तो उनसे लाभ भी है। मिल-जुल कर सोचने, काम करने और प्रचलन में सुधार-परिवर्तन करने से अन्ततः प्रगति की संभावनायें ही बढ़ती हैं। यह तथ्य बताते हैं कि सामाजिक प्रगति में, कौशल की अभिवृद्धि के क्षेत्र में संगठन की कितनी भूमिका हो सकती है। इस तथ्य को एक प्रकार से सार्वभौम मान्यता मिल चुकी है, मिलती जा रही है।
शासन क्या है? एक प्रकार से प्रजाजनों की बहुमुखी व्यवस्था बनाने का संगठन ही है। समाज क्या है? एक क्षेत्र में रहने वाले एक प्रकार की मान्यता वालों का एकत्रीकरण ही है। यह विधा अब सार्वभौम रूप धारण कर चुकी है। राष्ट्रसंघ की संगठना यही है। भविष्य की कल्पनाओं में यह मान्यता सम्मिलित होती जाती है कि समस्त विश्व अगले दिनों एकता और समता के केन्द्र पर केन्द्रित होकर रहेगा।
एक क्षेत्र में किसी वस्तु का उत्पादन बड़ी मात्रा में होता है, किन्तु दूसरे क्षेत्र में उसका अभाव रहने से बाहर से मंगाने की आवश्यकता पड़ती है। यह परिवहन क्रम प्रायः हर क्षेत्र में छोटे-बड़े रूप में चलता ही रहता है। इसके लिए ढुलाई का सरंजाम भी जुटाना पड़ता है। यह कार्य इन दिनों व्यक्तिगत रूप से ही सम्पन्न होता है। व्यक्तिगत स्वार्थ की जहां भी प्रमुखता रहती है, वहां अधिक मुनाफा कमाने की प्रवृत्ति ही सहज पनपती है। आवागमन के सिलसिले में नकली चीजों की मिलावट कर लेना भी सरल पड़ता है। इन गड़बड़ियों को रोकने के लिए सामूहिकता का क्रियान्वयन सरल पड़ता है। मिल-जुलकर चोरी, बेईमानी करने में कम गुंजाइश रहती है। भेद जल्दी-फूटता है, जबकि एकाकी व्यवसाय में निरत एकाकी व्यक्ति अपनी चालाकी छिपाये भी रह सकता है। साथ ही लागत मूल्य की जानकारी न रहने पर कीमतें भी खरीदारों से मनमानी वसूल की जा सकती हैं। उपभोक्ताओं पर यह दुहरी मार न पड़े, इसके लिए आवश्यक है कि परिवहन व्यवसाय में सामूहिकता का समावेश किया जाय, उसे सहकारिता के सहारे चलाया जाय। तब यदि कुछ लाभांश रहता होगा, तो वह उस सहकारी समूह में बंट जाया करेगा और एक के स्थान पर अनेक लोग लाभान्वित होंगे। सही दाम पर सही चीज मिलने की सम्भावना तो निश्चित रूप से रहेगी ही।
देखा गया है कि बड़ी पूंजी वाले किसी व्यवसाय पर अपना अधिकार जमा लेते हैं। उनकी प्रतिस्पर्द्धा में छोटी पूंजी वाले ठहर नहीं पाते। ऐसी दशा में अनेकों को काम या लाभ मिलने का द्वार रुकता है और एकाधिकार पनपता है। इस कुप्रचलन को रोकने के लिए आवश्यक है कि वस्तुओं की खरीद, बिक्री, ढुलाई, भण्डारण जैसे सभी कार्यों में सहकारिता का समावेश हो, यह उपभोक्ता के हित में है सीमित मुनाफा, सही चीज और ढुलाई व्यवसाय में साझेदारी की प्रवृत्ति का बढ़ना हर किसी के हित में है। ऐसे प्रयोजनों के लिए मिल-जुलकर पूंजी का एकत्रीकरण भी कठिन नहीं रहता। सहकारी संगठनों को सरकारी ऋण भी सरलतापूर्वक मिल जाता है। इस प्रकार एकाधिकार का विकेन्द्रीकरण होना एक अच्छी परम्परा की शुरुआत है।
भारत में पशुधन की कमी नहीं, पर बैल, भैंसों, घोड़ों, ऊंटों को खेती में कम समय का काम मिलने से वे शेष समय में बेकार बैठे रहते हैं। खर्च न पुसाने से उनकी उपयोगिता घटती है और कसाईखानों की गोटी लाल होती है। पशुधन की संख्या तथा उपयोगिता बढ़ी रहने से गोबर की जो बहुमूल्य सम्पदा हस्तगत होती है उससे भूमि की उर्वरता बढ़ती है। यदि वे घटेंगे तो ट्रक, ट्रैक्टर जैसे महंगे वाहनों के आधार पर ढुलाई करानी पड़ेगी, जो देहाती क्षेत्र के लिए तो और भी अधिक महंगी होती है। कई बार तो कच्चे रास्ते होने के कारण थोड़ा काम होने पर वे खर्चीले वाहन उपलब्ध भी नहीं होते। इन सभी कठिनाइयों का निराकरण यही है कि पशु वाहनों के माध्यम से ढुलाई कराई जाय। यह एक स्वतन्त्र एवं सुविस्तृत उद्योग है, जो व्यक्ति विशेष के हाथों में न रहकर सहकारी विधा से चलने में अधिक विस्तार होने तथा प्रामाणिकता बनी रहने की सम्भावना है। पशुपालन भी इस आधार पर अधिक सुनिश्चित होगा और उसके द्वारा उपलब्ध होने वाला खाद उर्वरता की अभिवृद्धि में सहायक होने पर राष्ट्र की अर्थ-व्यवस्था में बढ़-चढ़कर योगदान ही दे सकेगा।
सरकारी निर्माण कार्य हर साल बड़े पैमाने पर होते हैं। इनके ठेके बड़े साधन वाले अमीरों को मिलते हैं। मोटा लाभ भी वे कमाते हैं। इस प्रचलन में रिश्वत की भी पूरी गुंजाइश रहती है, खराब माल लगाने और कमजोर निर्माण बन पड़ने की भी। इसके स्थान पर यह कहीं अच्छा है कि स्थानीय या क्षेत्रीय सहकारी समितियां अपने-अपने इलाके के निर्माण कार्यों के ठेके स्वयं ही लें और स्वयं ही मिल-जुलकर उन्हें सम्पन्न करें। ऐसी दशा में दुर्बलों महिलाओं और वृद्धों को भी उनकी शक्ति के अनुसार थोड़ा-थोड़ा काम मिल सकता है। प्रतिभा और प्रामाणिकता की प्रतिस्पर्धा सभी सहकारी समितियों के बीच ठनी रहने से काम किफायत से भी होगा और काम भी अधिक लोगों को मिलेगा, जब कि आमतौर से किसानों और मजदूरों के पास कुछ महीने ही पूरा काम मिलने के रहते हैं। शेष समय ठाले-बैठे गंवाना पड़ता है। यदि सरकारी निर्माण कार्य भर सहकारी समितियों के द्वारा किया जाने लगे, तो देहाती क्षेत्र की गरीबी और बेकारी के निराकरण में असाधारण योगदान मिल सकता है। यहां तक कि ट्रकों की प्रतिस्पर्द्धा में ग्रामीण बैलगाड़ियों का धन्धा भी चल निकलने में उपार्जन एवं सुविधाओं के कितने ही नये स्रोत खुल सकते हैं।
बड़ी जोतो की बात दूसरी है, पर जिनके पास थोड़ी-थोड़ी जमीन है, उतने भर के लिए जो हल, बैल एवं सिंचाई के साधन नहीं जुटा सकते, उनके लिए सुविधा इसी में है कि मिल-जुलकर अपना काम चलायें बारी-बारी से बैलों तथा सिंचाई के साधनों का उपयोग करते हुए वे अधिक सुविधा एवं अधिक उत्पादन का लाभ उठा सकते हैं।
सहकारी क्षेत्रों में आर्थिक लाभ के कितने ही काम चल पड़ने संभव हैं। अब कपड़ा खरीदकर उसे मन मर्जी के डिजाइन का सिलवाना केवल अमीर लोगों या मनचलों के लिए ही सम्भव रह गया है। गरीबों को उन अनुकरण में काफी झंझट खड़ा रहता है। ‘रेडीमेड’ कपड़े ही सस्ते पड़ते हैं। बजाज की, दर्जी की दुकानों पर चक्कर लगाते रहने की अपेक्षा आवश्यक वस्तुयें हाथों-हाथ खरीदी जा सकती हैं। रेडीमेड कपड़ों के फर्मे कटे हुए होने पर सामान्य घरों की महिलायें भी उनकी सिलाई करती रह सकती हैं। इस प्रकार यह सहकारी उद्योग सस्ते मोल में बिना समय गंवाये आवश्यक वस्तुयें उपलब्ध करा सकता है और सिलाई का धन्धा भी घर-घर आजीविका देने में सफल हो सकता है।
ऊपर कुछ एक वस्तुओं एवं व्यवसायों की ओर ही संकेत किया गया है यदि बारीकी से दृष्टि पसारकर इस संदर्भ में विचार किया जाय, तो प्रतीत होगा कि ऐसे अनेकों काम हैं, जिन्हें सहकारी क्षेत्र में लिया, बढ़ाया या सम्मिलित किया जा सकता है। इन दिनों तो सम्पत्तिवानों और चतुर विद्वानों से ही आर्थिक लाभ उठाते बन पड़ता है और थोड़ों को समृद्धि मिलने भर से सन्तुष्ट होना पड़ता है। सहकारिता, काम का विस्तार और वितरण का दुहरा लाभ दे सकती है।
सबसे बड़ी बात मिल-जुलकर काम करने की प्रवृत्ति का उभरना है। इस दिशा में बढ़ा हुआ उत्साह न केवल आर्थिक लाभ का द्वार खोलता है, वरन् पारस्परिक घनिष्ठता, सद्भावना बढ़ाने की दिशा में भी कारगर सिद्ध होता है। व्यक्तिवाद के स्थान पर समूहवाद की प्रतिष्ठापना करने में ही सब का सब प्रकार कल्याण है। स्वस्थ समाज की संरचना इसी आधार पर हो सकती है। उसके लिए आरम्भ में मिल-जुलकर आर्थिक सुविधा सम्पादन को प्रमुखता दी जाय, तो आगे अन्यान्य क्षेत्रों में भी प्रगतिशीलता के बढ़े कदम उठ सकते हैं। कहना न होगा कि मिल-जुलकर काम करने और हिल-मिलकर बांट खाने में ही सर्वतोमुखी प्रगति का रहस्य छिपा पड़ा है।
----***----

प्रगतिशीलता कार्यक्षेत्र में उतरे
*******

आमतौर से मनुष्य अपनी वृद्धि, समृद्धि दक्षता एवं श्रमशीलता आदि का उपयोग मात्र छोटी परिधि तक सीमित स्वार्थपरता के लिए ही करते रहते हैं। इससे अधिक कुछ बनता है तो दौलत बढ़ाने में, ठाठ-बाट दिखाने में, उत्तराधिकारियों को कुबेर से धनी और इन्द्र-सा बड़प्पन दिलाने में लगे रहते हैं। और भी जो कुछ बच जाता है उसे फिजूलखर्ची में गवा देते हैं। भोजन, वस्त्र और मकान जैसी मौलिक आवश्यकतायें यदि औसत नागरिक स्तर की स्वीकार कर ली जायें तो जन साधारण के लिए यह संभव हो सकता है कि अपने वैभव, श्रम और कौशल का एक महत्वपूर्ण भाग बचा ले और उसे उन कार्यों में लगायें जिनसे सार्वजनीन स्नेह, सद्भाव की अभिवृद्धि होती, सत्प्रवृत्तियों के प्रचलन में योगदान मिलता हो।
गुजारा ठीक तरह चल पड़ने पर कई व्यक्ति अधिक श्रम करने की आवश्यकता नहीं समझते, आराम के साथ समय काटना चाहते हैं। आयु ढलने पर लोग सोचने लगते हैं कि जो कुछ करना था सो कर लिया, अब बैठे-ठाले मौज के दिन काटने चाहिये। नौकरी से रिटायर होने का अर्थ भी यही माना जाता है। लड़के-बच्चे कमाने-धमाने लायक हो जायें और समय पर रोटी मिल जाय तो समझा जाता है कि जो करना था वह कर लिया, अब तो मौज करने के दिन हैं। इधर-उधर उठ-बैठकर, घूम-फिर कर जिन्दगी के दिन काट लेने चाहिये।
इस क्षुद्रता से घिरे-बंधे हेय दृष्टिकोण से हर किसी को अपना पीछा छुड़ाना चाहिए। जो इस प्रकार सोचते हों उन्हें कूपमण्डूक बनने, गूलर के भुनगों की तरह सीमित दायरे में किसी प्रकार दिन काटने से रोकना चाहिए। शास्त्र का वह उद्बोधन ध्यान में रखना चाहिए जिसमें कहा गया है कि ‘सौ हाथों से कमा और हजार हाथों से (सत्कर्मों में) खर्च कर।’

कन्या का विवाह करने, बीमारी का इलाज कराने, मुकदमों से निपटने, कर्ज चुकाने जैसे आवश्यक कार्य सिर पर आ जाते हैं तो मनुष्य इनकी पूर्ति के लिए पूरी-पूरी चेष्टा करते हैं। गम्भीरतापूर्वक सोचते हैं, पूरी भागदौड़ करते हैं, साधन जुटाने में कोर-कसर नहीं रहने देते। इसी स्तर का एक और कार्य सामने खड़ा देखना चाहिए, वह है—समाज के स्तर को ऊंचा उठाना, सत्प्रवृत्तियों को सुविकसित करना। इस मार्ग में जो अवांछनीयतायें आड़े आती हैं उन्हें उखाड़ कर निरस्त करना।
एकाकीपन की सीमा में सीमित हो जाना एक बौद्धिक ओछापन है, भावना क्षेत्र का अपराध भी। कारण कि मनुष्य को जो कुछ प्राप्त होता है उसमें निज के पुरुषार्थ का तो एक सीमित अंश ही रहता है, शेष तो अन्यान्यों के सहयोग से ही उपलब्ध हुआ होता है। इस प्रवाह-परम्परा को न तो रोका जाना चाहिए और न तोड़ा। पिछड़े और दुखियारों के बीच रहकर कोई व्यक्ति एकाकी सुविधा सम्पादन से सुखी नहीं रह सकता। मुहल्ले में आग लगी हो तो अपना घर भी सुरक्षित कहां रहता है? गांव में हैजा फैला हो तो उसके कीटाणु अपने घर पर भी धावा बोल सकते हैं। गुण्डों और अनाचारियों से घिरे रहने पर अपनी भी खैर नहीं, भले ही निजी व्यवहार सज्जनों जैसा ही क्यों न हो।
उन्नति का अर्थ मात्र शरीर को मोटा बनाना ही नहीं होता वरन् उससे परिवार की, सहकर्मी-सम्बन्धियों की उन्नति जुड़ी हुई है तभी वह समग्र उन्नति कही जायेगी। यदि परिवार में कलह मचा रहता है, रोगों की भरमार हो, दुर्बुद्धि का दौर हो तो फिर कितनी ही खाने-सोने की सुविधा होने पर भी अपने को सुखी नहीं कह सकते। ठीक इसी प्रकार जिस समाज के साथ हम जुड़े हुए हैं उसे सुखी-सन्तुलित रखे बिना भी गुजारा नहीं। कर्तव्यों और उत्तरदायित्वों में एक यह तथ्य भी अत्यन्त घनिष्ठतापूर्वक जुड़ा हुआ है कि अपने परिचय एवं प्रभाव क्षेत्र को भी सुखी, समुन्नत और सुसंस्कृत बनाने में भी किसी प्रकार की कमी न रहने दी जाय। भूख पेट में लगती है, पर पेट भरना ही जीवन निर्वाह का निमित्त नहीं हो सकता। भोजन का पचाना, रक्त बनाना और उस माध्यम से विनिर्मित ऊर्जा को समूचे शरीर में भी तो फैलना चाहिए। यदि भोजन पेट की थैली में भरा रहे, आगे न बढ़े तो फिर समझना चाहिए कि प्राण संकट ही बनकर खड़ा होगा।
मानवता की गरिमा, स्थिति, नियति और सम्भावना पर विचार कर सकने वाले हर व्यक्ति की मान्यता यह होनी चाहिए कि अपने अंग-अवयवों की तरह, परिवार के सदस्यों की तरह ही सम्बद्ध समाज को भी सुखी-समुन्नत बनाना अनिवार्य स्तर का कर्तव्य है। उसकी पूर्ति किये बिना कोई न तो आत्म सन्तोष प्राप्त कर सकता है और न जन सम्मान का अधिकारी बन सकता है। अविकसित समुदाय के बीच रहकर कोई श्रेयाधिकारी नहीं बन सकता, भले ही उसने निजी क्षेत्र में कितना ही बड़प्पन क्यों न एकत्रित कर लिया हो।
किसी की समग्र सफलता के साथ यह प्रश्नचिह्न भी जुड़ा हुआ है कि उसने अपने सम्पर्क क्षेत्र में प्रगतिशीलता के अभिवर्धन में क्या कुछ योगदान दिया। इस पहेली को अनबूझी स्थिति में नहीं पड़े रहने देना चाहिए। शरीर और परिवार तक ही अपने कर्तव्यों को सीमित न रखकर समाज को भी इसी परिधि में सम्मिलित अनुभव करना चाहिए। अपने उपार्जन में से एक बड़ा अंश सामाजिक उत्कर्ष के लिए भी सुरक्षित रखना चाहिए, लोकमंगल के लिए भी अपनी दक्षता का एक अंश नियोजित किये रहना चाहिए। सब की उन्नति के साथ अपनी उन्नति को अविच्छिन्न रूप से जुड़ी अनुभव करना चाहिए। अतएव अपना जो उपार्जन, वैभव, बड़प्पन है उसका एक महत्वपूर्ण अंश समाज कल्याण के लिए भी सुरक्षित रखना चाहिए—स्वार्थ के साथ परमार्थ भी समुचित अनुपात में जुड़ा रहना चाहिए।
देखा जाता है कि सार्वजनिक हित के कार्य करने के लिए सरकार में आशा-अपेक्षा की जाती है। इस आधार पर जो बन पड़ता है वह सीमित भी होता है और अधूरा भी, क्योंकि उन्हें करने वाले वैतनिक आधार पर निपटाते हैं। उनका निजी व्यक्तित्व, भाव संवेदना, उत्साह उस सीमा तक जुड़ा नहीं रहता जितना कि किसी परमार्थ परायण पुण्यात्मा का होना चाहिए। ऐसी दशा में उसका अधूरा रहना स्वभाविक है, कभी-कभी कुछ धनी-मानी भी यश−कामना से प्रेरित होकर दान-पुण्य करते और सार्वजनिक हित के कार्यों में हाथ बंटाते देखे गये हैं, पर वह उतने ही क्षेत्र तक या कामों तक सीमित रहते हैं जो उन्हें हाथोंहाथ प्रशंसा उपलब्ध करा सकें। कुछ को देवी-देवताओं की प्रसन्नता ही अभीष्ट होती है ताकि बदले में स्वर्ग सोपान पर भौतिक वरदान उपलब्ध हो सकें—ये सभी उथले आधार हैं और अस्थाई भी।
व्यक्ति और समाज की सर्वतोमुखी प्रगति का ठोस-वास्तविक चिरस्थाई और अनवरत-अक्षुण्ण उपाय एक ही है कि हर व्यक्ति अपने निजी निर्वाह की तरह समाजोत्थान को भी अनिवार्य कर्तव्य माने और उसके लिए उदारतापूर्वक अंशदान प्रस्तुत करे। यह अपवाद रूप से नहीं वरन् एक सार्वजनिक प्रथा-प्रचलन के रूप में क्रियान्वित होना चाहिए। समय, श्रम, साधन, कौशल एवं चिन्तन का जो जितना बड़ा अंश लोकहित के लिए अनवरत रूप से नियोजित करता रहे उसी को यह श्रेय मिलना चाहिए कि उसने मानवी गरिमा को पहचाना और तद्नुरूप नीति-निर्वाह के लिए आवश्यक कर्तव्य निबाहा।
यह प्रकृति इन दिनों सूखी, कुम्हलाई, मरी-मुरझाई दीखती है होना यह चाहिए कि यह उत्साह जन-जन में जगाया जाय और उसे उल्लास स्तर तक पहुंचाया जाय। सभी को इस अनिवार्यता का बोध रहे।
समाजोपयोगी कार्यों में से कुछ ही सरकार कर पाती है। जितना करती है उसके लिए भी जनता को भारी टैक्स अदा करना पड़ता है। यदि सारे कार्य उसी के जिम्मे रहें तो समूचा उत्पादन उसी में खप जाय और लोगों की साधनशक्ति ही समाप्त हो जाय। उपयुक्त यही है कि लोग स्वयं उत्साहपूर्वक उन कार्यों को अपने प्रयत्न से सम्पन्न करें, जो देखने में सामान्य किन्तु वस्तुतः अति महत्वपूर्ण हैं। उदाहरण के लिए सफाई के प्रश्न को ही लें, उसे सही स्थिति में न रख पाने के कारण सर्वत्र कुरूपता, असभ्यता दीखती है और बीमारियां धीमी गति से पनपकर असंख्यों के अकाल मृत्यु का कारण बनती हैं।
घर के भीतर तो लोग किसी कदर सफाई कर भी लेते हैं, पर बाहर निकलते ही सब ओर गन्दगी का माहौल दीख पड़ता है, उसे साफ करने के लिए पग-पग पर सफाई कर्मचारियों की आवश्यकता प्रतीत होती है, उसे जुटाने के लिए जनशक्ति और धनशक्ति कहां से आये? उपाय एक ही है कि स्वयंसेवी स्तर के व्यक्ति मिल-जुलकर अपने-अपने घर को स्वच्छ रखने का दायित्व उठावें और उसके लिए नियमित रूप से प्रतिदिन समयदान करें। कचरे का यदि सदुपयोग किया जा सके तो उसे बहुमूल्य खाद में बदला जा सकता है, उससे वनस्पतियों के उत्पादन-अभिवर्धन में भारी सहायता मिल सकती है। गांधीजी ने सार्वजनिक सेवा में स्वच्छता को प्रथम स्थान दिया था। वे टोली बनाकर आसपास के क्षेत्र में सफाई करने के लिए झाड़ू-टोकरा लेकर निकलते थे और उस प्रदर्शन से जन-जन में यह चेतना जगाते थे कि स्वच्छता पर अधिकाधिक ध्यान देकर सभ्य कहलाने का अधिकारी बनना चाहिए। स्वास्थ्य ही नहीं सुरुचि से भी इसका सीधा सम्बन्ध है। गली-कूचे, सड़क-नालियां, कुओं के इर्द-गिर्द की कीचड़ उथले तालाब अपने समीप से निकलने वालों से पुकार करते हैं कि उन्हें गन्दगी की दुर्दशा से उबारा जाय। इतने सफाई कर्मचारी नियुक्त किया जाना असम्भव हैं, जिसमें हर गली-कूचे को साफ-सुथरा रखा जा सके। ऐसी दशा में सफाई सेना के रूप में लोकसेवी कार्यकर्ताओं को अपने अभियान की शुरुआत करना चाहिए। दरिद्रता, रुग्णता और पिछड़ेपन का निमित्त कारण आलस्य और प्रमाद है। वह कहां-किस रूप में विद्यमान है? इसे जांचना हो तो उस क्षेत्र की गन्दगी या सफाई को देखकर सरलतापूर्वक निष्कर्ष निकाला जा सकता है। समयदान का प्रथम प्रयोग यह है कि अपने शरीर, वस्त्र, आवास, उपकरण से लेकर मुहल्ला-पड़ौस, गांव-गांव के अपनी पहुंच वाले स्थानों की सफाई रखे जाने का व्यापक अभियान चलाया जाय।
अशिक्षा दूसरी विपत्ति है, उससे भी जन-जन की गरदन को बन्धनमुक्त किया जाना चाहिए। अपने देश में दो तिहाई अशिक्षित हैं, उन सभी को स्कूलों में भरती कर सकना असम्भव है। उपाय एक ही है कि हर शिक्षित अपने समीपवर्ती दो अशिक्षितों को शिक्षित बनाने के लिए उनके घर पहुंचने या अपने घर बुलाने का व्रत लें। निरक्षरता से जुड़ी अनगढ़ता भी है, उसे दूर करने के लिए स्वाध्याय और सत्संग का प्रचलन निरन्तर चलते रहना चाहिए। लम्बे समय से चली आ रही मूढ़मान्यताओं, कुरीतियों, अवांछनीयताओं, अशिष्टताओं को दूर करने के लिए एक सुधारवादी आन्दोलन चलना चाहिए। उसके लिए गोष्ठी-आयोजनों की भी आवश्यकता है, पर उससे भी अधिक आवश्यकता यह है कि निरक्षरता हटते ही आगे की पढ़ाई दुश्चिन्तन और अनाचरण के विरुद्ध आरम्भिक पुस्तकों से की जाय। इसके लिए पुस्तकालय खुलें, तद्नुरूप साहित्य छपें और उसे पढ़ाने के लिए उसी स्तर का प्रयत्न किया जाय—जैसा कि साक्षरता के सम्बन्ध में सोचा गया है। मात्र अक्षर ज्ञान ही साक्षरता नहीं है, उसके साथ व्यक्ति, परिवार और समाज में प्रगतिशीलता लाने वाले सर्वतोमुखी ज्ञान विस्तार की मुहिम भी संभाली जानी चाहिए।
यह कुछ छोटे उदाहरण हैं। सत्प्रवृत्ति, संवर्धन और दुष्प्रवृत्ति उन्मूलन के अगणित कार्य इन दिनों अपने देश में सर्वत्र बिखरे पड़े हैं। नशेबाजी, भिक्षा व्यवसाय, खर्चीली शादियां, नारी का पिछड़ापन, जाति और सम्प्रदायों के आधार पर जड़ जमाये बैठा पिछड़ापन दूर किये जाने की इन्हीं दिनों आवश्यकता है अन्यथा जनशक्ति और धनशक्ति का निरन्तर अपव्यय ही होता रहेगा और आजीविका बढ़ने पर भी दुष्प्रचलनों के रहते खुशहाली के दर्शन न हो सकेंगे। इस प्रकार के कार्यों को सम्पन्न करने के लिए सेवाभावियों के ऐसे वर्ग को आगे आना चाहिए जो सामूहिकता के सूत्र में संघबद्ध होकर कार्य करें। ऐसा समुदाय खड़ा करना एक ऐसा कार्य है जिस पर प्रगति की सर्वतोमुखी संभावनायें अवलम्बित हैं।
नजर उठाकर अपने इर्द-गिर्द ही देखा जाय तो ऐसे असंख्यों सेवा कार्य दीख और सूझ पड़ेंगे जिन्हें करने के लिए कुछ लोग संगठित रूप से आगे बढ़ें तो न केवल सामयिक आवश्यकतायें ही पूरी हों वरन् प्रसुप्त मानस वाले असंख्यों को सृजनात्मक प्रयोजनों के लिए कुछ करने की भी प्रेरणा मिले।
कितने ही प्रकार के संगठन जहां-तहां दीख पड़ते हैं, पर स्वयंसेवी समुदायों को कार्यक्षेत्र में उतरते जहां-तहां ही देखा जाता है। इस अभाव की पूर्ति किये जाने का यही समय है। इसका शुभारम्भ कुछ उत्साहीजनों को समयदान और अंशदान के लिए नियमित रूप से संलग्न रहने का व्रत लेकर करना चाहिए। अग्रगामी अपने पीछे चलने वाले अनुयायी सहज ही बना लेते हैं।
----***----

असुरता क्यों भारी पड़ती है?

*******

संगठन का मूल्य लोग न समझते हों ऐसी बात नहीं है। यदि उससे अनजान रहे होते तो कबीले और गिरोह कैसे बनते? अनेकों जातीय पंचायतें, राजनैतिक पार्टियां दीख पड़ती हैं उनका अस्तित्व प्रकार में कैसे आता? साम्प्रदायिक कर्मकाण्डों के धूम-धड़ाके किस आधार पर विनिर्मित होते? इतना ही नहीं चिड़ियां और वन पशुओं के झुण्ड जहां-तहां विचरते क्यों दीख पड़ते?

शोचनीय और चिन्ताजनक बात एक ही है कि सज्जनों, सेवाभावियों के सत्साहस से संजोये हुए परिकर संगठित रूप से काम करते दिखलाई नहीं पड़ते। इस असंगठन का ही परिणाम यह है कि भ्रष्टता और दुष्टता हर क्षेत्र में पनपती और पैर पसारती दृष्टिगोचर होती है। कारण यह नहीं है कि अनाचार में—असुरता में अधिक शक्ति होती है। अनीति तो दुर्बल ही रही है और रहेगी। अन्धकार का कोई स्वतंत्र अस्तित्व नहीं होता। उसे नापा-तोला नहीं जा सकता है, पकड़ा-बांधा नहीं जा सकता। उसका कोई कर्तव्य पुरुषार्थ भी नहीं देखा जाता। प्रकाश के अभाव का नाम ही अन्धकार है। प्रकाश का अस्तित्व नापा, तोला, जांचा और काम में लाया जा सकता है। प्रकाश की एक छोटी माचिस जला देने पर कमरे भर की वस्तुयें दीखने लगती हैं, पर अन्धकार का कहीं कोई ऐसा मापदण्ड नहीं है जिसे किसी प्रकाशवान क्षेत्र में छोड़कर अन्धेरा किया जा सके। प्रकाश को सत और अन्धकार को असत माना गया है। असत् अर्थात् अस्तित्व रहित। किसी वस्तु का अभाव ही असत् है। असुरता को, अनाचार को भी इसी श्रेणी में गिना जा सकता है। वह तब तक बना ही रहेगा जब तक कि खाई को पाटा न जाय, अन्धकार का प्रतिपक्षी प्रकाश उत्पन्न न किया जाय।
इतने पर भी आश्चर्य यह है कि अनाचारी बहुसंख्यक दीखते हैं। इतना ही नहीं वे प्रथम आक्रमण की नीति अपनाकर तात्कालिक सफलता भी पाते हैं, आतंक भी उत्पन्न करते हैं और बहुसंख्यकों को डराने, हावी होने एवं दबाव देकर कुछ भी करा लेने में भी सफल होते हैं। कुछ ही गुण्डे  सारे मुहल्ले को आतंकित कर देते हैं। कुछ ही अनाचारी सारे गांव के क्षेत्र की शांति और इज्जत को धूल में मिला देते हैं।
किसी भी छोटे-बड़े क्षेत्र की गणना की जाय तो वहां दुष्ट-दुराचारी थोड़े से ही पाये जा सकेंगे। शेष तो शान्तिप्रिय, साधारण लोग ही रहते हैं। इस संसार में बहुमत सज्जनता का ही है। अन्धकार कितना ही अधिक क्यों न हो वह प्रकाश की तुलना में व्यापक और समर्थ नहीं हो सकता। यही बात अनाचारियों के सम्बन्ध में भी कही जा सकती है। न तो वे बलिष्ठ होते हैं और न अतिरिक्त शक्ति-सम्पन्न। न साहसी न पराक्रमी। पग-पग पर वे छल, दुराव और लुक-छिप का आश्रय लेते हैं। कभी पकड़े जाते हैं तो दण्ड-भय से बुरी तरह, कायरों की तरह कातर होकर गिड़गिड़ाते हैं और छुटकारा पाने के लिए त्राहि-त्राहि करते हैं। इससे वह उक्ति सर्वथा सार्थक दीखती है ‘‘गुण्डा, पहले दर्जे का कायर होता है।’’ उसके किसी मोर्चे पर पैर नहीं टिकते। जोखिम सामने आते ही उखड़ जाता है और भाग खड़ा होता है। छल ही उसकी एक मात्र ढाल होती हैं। कुटिलता का आश्रय लेकर ही वह किसी प्रकार गुजारा करता और जान बचाता है। यह तथ्य किसी भी पुलिस मैन से पूछकर जाना जा सकता है जिन्हें कि एक दो होने पर भी गुण्डों के गिरोह का सामना और उन पर काबू पाना पड़ता है। जेल के कर्मचारी भी जानते हैं कि जिनने छुट्टल होने पर सर्वत्र आतंक मचा रखा था, वे बाड़े में बन्द होने के उपरान्त कैसे निरीह बन जाते हैं और डण्डे के भय से थर-थर कांपते हैं।
वस्तुस्थिति यही है, फिर क्या कारण है कि शांतिप्रिय सज्जन स्तर के लोग बार-बार मार खाते हैं और अनाचारियों के भय से डरते-घबराते और भयभीत रहते हैं? इसका कारण एक ही है कि बहुसंख्यक, समर्थ एवं सौम्य होते हुए भी वे संगठन से कतराते हैं। मिल-जुलकर रहने, संगठित बनने और संयुक्त शक्ति का विकास करने के लिए उनका उत्साह नहीं उभरता। अपने व्यक्तिगत कामों एवं विचारों में ही सामर्थ्य खपा देते हैं, इस ओर ध्यान नहीं देते कि महत्वपूर्ण स्तर की प्रगति के लिए, बड़ी सफलता पाने के लिए संघ शक्ति का प्रकटीकरण एवं संवर्धन आवश्यक है। दुष्टता से जूझने के लिये भी सज्जनों की पारस्परिक संघबद्धता ही नहीं वह समर्थता भी विकसित करने की आवश्यकता है जो अनाचार से लोहा ले सके। यह उपेक्षा या भूल ही भारी पड़ती है और समर्थ होते हुए भी वह पिटते-हारते देखे जाते हैं।
देवासुर संग्राम के अनेकानेक पौराणिक उपाख्यान पढ़ने-सुनने को मिलते हैं उन सब का एक ही उपक्रम है—असुरों ने आक्रमण किया, देवता हारे और भागे। इसके उपरान्त उन्हें अकल आई, संगठित हुये और संयुक्त शक्ति का विकास किया। भीतर से नया विश्वास और साहस उपजा, सूझ-बूझ ने काम दिया और उपयुक्त स्थिति बनी। इतना होते ही दैवी शक्ति का अनुदान भी उन्हें उपलब्ध हुआ। सही समझ आने पर सही मार्ग का अवलम्बन किया, प्रत्याक्रमण संजोया गया। अबकी बार सारी स्थिति बदल गई, असुरों को परास्त होना पड़ा और देवताओं ने अपना खोया वर्चस्व पुनः उपलब्ध किया।
इस प्रकार के ही समस्त देवासुर संग्राम वाले कथानक हैं। सभी का एक ही निष्कर्ष निकलता है कि मात्र सज्जन या सौम्य होना ही पर्याप्त नहीं, साथ ही समर्थ और बलिष्ठ भी होना चाहिए। यहां एक बात और भी स्मरणीय है कि शरीर बल एवं शस्त्रबल गिने तो बलिष्ठता में ही जाते हैं, पर वास्तविक चिरस्थाई बल संगठन ही होता है। संयुक्त शक्ति ही वास्तविक शक्ति है। मिल-जुल कर रहने, एक दूसरे की कठिनाई में सहायता करने, अनीति के विरुद्ध मोर्चा लगाने और अनाचारियों की दाल न गलने देने के लिए एकजुट होकर तनकर खड़े हो जाने की प्रक्रिया भी ऐसी है जिससे दुष्टता को एक कदम आगे बढ़ने के लिये सौ बार विचार करना पड़ता है।
संगठन का प्रदर्शन तो एक साथ या इकट्ठे जन समुदाय को देखकर भी हो जाता है, पर वास्तविकता तब बन पड़ती है जब एक दूसरे के साथ संयुक्त शक्ति के रूप में उभरे, एक दूसरे को यह विश्वास दिलाये कि कठिन समय में हम सब विशेष रूप से एक रहेंगे और एक दूसरे की सहायता करने में पीछे न रहेंगे। इसके लिये बिना उद्देश्य की, मात्र कौतूहलवश एकत्रित हुई भीड़ जन समुदाय भर ही कही जा सकती है। उसके पीछे कोई शक्ति न होने से अभीष्ट प्रयोजन की सिद्धि सफल नहीं हो पाती। संगठन की शर्त है—एक विचारधारा और लक्ष्य निर्धारण की स्थिति होना। इस प्रकार का एकत्रीकरण भी सशक्त समारोह का स्वरूप प्रदर्शित करता है। जुलूस, समारोह, रैली, आयोजन, प्रदर्शन, हड़ताल आदि के पीछे यही भावना प्रदर्शित होती है कि एक विचारणा के आधार पर एक उद्देश्य के लिए कितने लोग एक साथ हैं और वे कुछ करने के लिये अपना निश्चय कितने साहस के साथ प्रदर्शित करते हैं। जब सामान्य प्रदर्शन हवा को इधर से उधर मोड़ने में बड़ी भूमिका निभा सकते हैं तो जहां वस्तुतः किसी बड़े उद्देश्य के लिये ठोस संगठन और सुनिश्चित कार्यक्रम हो तो जनता का रुख बनाने-बदलने में उसका अच्छा-खासा महत्व हो सकता है।
एक पर अनीति होती रहे और अन्य सब इसका तमाशा देखते रहें, रोकथाम के लिये मिल-जुलकर आगे न बढ़ें तो जब अपनी बारी आयेगी तब दूसरे लोग भी क्यों किसी प्रकार की मदद देंगे। उनका समर्थन किस आधार पर प्राप्त होगा—यह उपेक्षा और असहयोग की प्रवृत्ति दीन-दुर्बलों, असहाय-असमर्थों में पाई जाय तो उन्हें क्षम्य विवश भी कहा जा सकता है, पर जब सुयोग्य व्यक्ति भी अपने स्तर के लोगों के साथ सम्पर्क बढ़ाने और संगठित होकर दैवी शक्ति का उद्भव करने की आवश्यकता नहीं समझते, उस दिशा में कुछ करने के लिए तत्पर नहीं होते तो फिर तथाकथित दुर्जन सज्जन में किसे उत्कृष्ट और निकृष्ट बताया जाय—यह सूझ नहीं पड़ता। संगठन की तराजू पर बुरे लोग भारी पड़ते हैं और वे इसी आधार पर सज्जनों को त्रास देते और दबाते-दबोचते रहते हैं।
----***----

संगठन का मेरुदंड स्वयं बनें
*******

‘एक की तुलना में दो भारी पड़ते हैं’—इस तथ्य को हर कहीं जांचा-परखा जाता है। अन्धे और पंगे की कहानी प्रसिद्ध है, जिनने मिल-जुलकर नदी पार कर ली थी। दो पहिये की गाड़ी चलती और वजन ढोती है। एक पहिये का वाहन तो सरकस में कौतुक दिखाने के अतिरिक्त और कहीं कदाचित् ही सफल होता है। एक पलड़े की तराजू एक प्रकार से निरर्थक ही होती है।
बात यहीं पर समाप्त नहीं हो जाती। एक मन के भावनाशील यदि मिलते तो अंग विद्या के आधार पर एक और एक आमने-सामने बैठकर ग्यारह की संख्या बनाते हैं। घनिष्ठता सम्पन्न मनुष्यों की स्थिति भी ग्यारह गुनी बन जाती है। पति और पत्नी यदि एक मन हों तो उनके द्वारा बन पड़ने वाले कार्य और सहयोगजन्य आनन्द ग्यारह गुना बन जाता है। राम-लक्ष्मण के, अंगद-हनुमान के, कृष्ण-अर्जुन के, युग्म वह कर सके जो एकाकी रहने की स्थिति में कदाचित ही कर पाते। एक-दूसरे के प्रति वफादार-ईमानदार रहने की स्थिति में मात्र यों भी साहस और पराक्रम के क्षेत्र में ग्यारह गुनी उपलब्धियां अर्जित करते देखे गये हैं। बड़े समूहों का प्रभाव तो और भी बढ़-चढ़कर होता है, पांच पाण्डवों का समूह महाभारत जीतने में सफल हुआ था। संसार के महामानवों द्वारा किये गये महान कार्यों की सफलता के पीछे जहां अनेक अन्य सुयोगों की भूमिका रही है वहां एक बड़ी बात निश्चित रूप से रही है कि वे अपने स्तर के अनेक साथी-सहयोगी जुटाने में भी सफल हुए हैं। संयुक्त शक्ति ने एक दूसरे का साहस बढ़ाया है। लोगों की दृष्टि में उनके प्रामाणिक वजनदार होने का विश्वास जगाया है।
क्षुद्रता का एक बड़ा घातक दुर्गुण यह होता है कि वह एकाकी श्रेय-लाभ के लिए आतुर रहती है। दूसरों के द्वारा दिये गये सहयोग का मूल्यांकन नहीं करती। श्रेय की लालसा जब अति की सीमा तक पहुंचती है तो मण्डली का गुणगान करने की अपेक्षा स्वयं के कौशल का ही बखान करने लगती है। विग्रह यहीं से खड़ा होता है और संगठनों में टूट-फूट हो जाती है—इस खतरे को समझते हुए दूरदर्शी लोगों का दृष्टिकोण यह रहता है कि वे ‘मैं’ के स्थान पर ‘हम’  का ही प्रयोग करते हैं। इससे श्रेय विभाजित होकर प्रकारान्तर से सभी के हिस्से में आ जाता है और अपने को पीछे रखने की स्थिति में साथियों की गौरवान्वित होने की लालसा का पोषण हो जाता है। सत्प्रयोजनों के लिए खड़े किये गये संगठनों के स्थायित्व में यह एक बहुत बड़ा कारण है कि श्रेय के लिए छीना-झपटी का अवसर न आने पाये, वास्तविक संगठक एक कदम पीछे रहें।
क्षुद्रता का एक दूसरा पक्ष भी है कि किसी प्रयास का संचालक-संयोजक बनने के लिए आतुरतापूर्वक लालायित होना। जब समूह का हर व्यक्ति अपनी प्रमुखता दिखाने का प्रयत्न करता है तो अन्य साथियों में भी वैसी ही ईर्ष्या जगना स्वाभाविक है। संस्थाओं में पदाधिकारी बनने के प्रश्न पर प्रायः खींचतान-पार्टीबन्दी चल पड़ती है। यही खींचतान आगे चलकर पार्टीबन्दी में, शत्रुता में परिणत हो जाती है और उस उद्देश्य को ही नष्ट करती है जिसके लिए संगठित वा एकत्रित हुये थे।
सार्वजनिक जीवन में प्रवेश करने वालों को तीन ऐषणाओं से बचे रहने का भरसक प्रयत्न करना चाहिये—पुत्रेषणा, वित्तेषणा और लोकेषणा। पुत्रेषणा का अर्थ है—संतान की संख्या अधिक बढ़ा लेना और उन्हीं को सुसम्पन्न बनाने का ताना-बाना बुनते रहना। मोह इसी स्थिति का नाम है। दूसरा दुर्गुण है—वित्तेषणा धन-वैभव की लिप्सा। इस कारण लोकसेवी का चरित्र गिरता है, विश्वास उठता है और आत्मबल में कमी आती है। लोकसेवा के क्षेत्र में प्रवेश करने वालों को औसत नागरिक स्तर का ही निर्वाह अपनाना चाहिये अन्यथा लोग अनुमान लगाते हैं कि सार्वजनिक क्षेत्र से ही कुछ कमाया और जमा किया गया है। इस प्रकार के सन्देह की गुंजाइश न रहे, इसी में सेवा-संगठनों में काम करने वालों की शान है। तीसरा सबसे भयंकर है—लोकेषणा। यश, लालसा, बड़प्पन सिद्ध करने के लिये रचे गये प्रपंच। अपने को समुदाय का वरिष्ठ सिद्ध करने के लिए अपनी ओर से किया गया प्रयास इसी श्रेणी में आता है, उससे लाभ के स्थान पर हानि होती है। लोग इस दुर्बलता को सहज भांप लेते हैं और किये गये सेवा कार्यों को भी विज्ञापनबाजी कहकर व्यंग-उपहास करने लगते हैं। श्रद्धा चली जाती है और सम्मान तथा विश्वास घट जाता है, सेवा कार्यों के लिये जो समयदान-अंशदान आदि किया गया था, उसके बदले श्रेय लूट लेने पर लोग आरोप लगाते और आक्षेप लगाने लगते हैं। इसीलिये दूरदर्शी लोग अपना सम्मान बनाये रखने के लिए दूसरों को यश देने और स्वयं पीछे रहने की नीति अपनाते हैं।
समूहों को स्वरूप प्रकारान्तर से संगठन जैसा बन जाता है। उसमें कार्य संचालन के लिये पैसा भी किसी न किसी प्रयोजन के लिए जमा होता है। इसका हिसाब-किताब ऐसा रखा जाय जिसमें किसी शंकाशील को भी अंगुली उठाने का अवसर न मिले। यदि अपना कुछ वास्ता हिसाब से हो तो उस आय-व्यय को बिना पूछे ही इस प्रकार बताते रहना चाहिये, जिससे चर्चा का विषय बनने से पूर्व ही स्थिति का समाधान होता रहे। किसी के द्वारा किया गया सेवा कार्य कितना ही बड़ा क्यों न हो, पर यदि यश, लिप्सा और पैसे के घोटाले सम्बन्धी आक्षेप लगने लगे तो अपनी और संगठन दोनों की ही प्रकारान्तर से क्षति होती है—इस सन्दर्भ में जितना अधिक पाक-साफ रहा जाय उतना ही अच्छा है।
सेवा मार्ग में एक और पक्ष भी ध्यान रखने योग्य है, वह यह कि सत्प्रवृत्ति संवर्धन जैसे पुनीत कार्य में भी किसी न किसी प्रकार दुष्प्रवृत्ति उन्मूलन जुड़ जाता है। इसमें निहित स्वार्थों की प्रत्यक्ष या परोक्ष रूप से हानि होती है, हानि के बदले प्रत्याक्रमण होने लगना कुछ अप्रत्याशित नहीं है। इसलिए यह मानकर चलना चाहिए कि सज्जनों के संगठन भी अनीति पक्ष को रुष्ट या क्रुद्ध किये बिना नहीं रहते। यदि वे हानि पहुंचाने पर उतारू दीख पड़ें तो उसे स्वाभाविक ही मानना चाहिए। देवताओं पर भी असुर किसी न किसी प्रकार प्रत्यक्ष-परोक्ष आक्रमण करते रहे हैं, अपने ऊपर भी ऐसा हो सकता है।
देखा गया है कि जब तक सेवा-संगठन मजबूत या प्रभावशाली नहीं होते तब तक उनकी उपेक्षा होती रहती है—कोई चर्चा तक नहीं करता। जब जड़ जमने लगती हैं और सत्प्रयासों का प्रयत्न दीख पड़ने लगता है तो मनोबल तोड़ने के लिए विरोधियों द्वारा उपहास उड़ाये जाने का सिलसिला चल पड़ता है। बात और भी आगे बढ़े और अनीति पर सीधी चोट पहुंचे एवं चरित्र हनन जैसे परोक्ष अथवा आक्रमणों जैसे प्रत्यक्ष प्रतिशोध क्रियान्वित होने लगते हैं, इन्हें अग्नि परीक्षा ही समझा जाना चाहिए। साहस और उत्साह में कमी आते देखकर प्रकारान्तर में अपनी दुर्बलता या पराजय स्वीकार नहीं करना चाहिए। साथियों के छूटने या टूटने पर भी एकाकी चलते रहने की धीर-वीर, गम्भीर स्तर की बलिष्ठता का परिचय देना चाहिए। अन्त में सत्य की ही विजय होती है। एक दिन वह भी आता है जब सत्य-निष्ठा के साथ विरोधी भी नत-मस्तक होते हैं। निन्दा के स्थान पर प्रशंसा करने और विरोध छोड़कर सहयोग करने लगते हैं।
दूसरे आगे चलें तब हम अनुकरण करें—इस प्रतीक्षा में बैठे रहने वालों के लिए वैसा सुयोग कदाचित् ही कभी आता है, कारण कि हेय मार्ग पर चलने वाले ही प्रायः अपने कुसंस्कारों को दृढ़तापूर्वक देर तक अपनाते देखे गये हैं। आदर्शवादियों का उत्साह अल्प समय टिकता है, कारण कि उन्हें न तो सच्चे मन से परामर्श देने वाले ही मिलते हैं और न ऐसे लोगों का बाहुल्य दीख पड़ता है जिनके कदम से कदम मिलाकर चलना बन पड़े। निजी आत्मबल के अभाव में प्रायः लोग दूसरों का सहारा ही ताकते देखे जाते हैं। वह ऐसा कहीं मिल नहीं पाता जो स्थिरता और दृढ़ता लिए हुए हों। ऐसी दशा में जिन्हें सज्जनों का संगठन विकसित होते देखना है उन्हें उस कार्य में स्वयं ही अग्रगामी बनना और दृढ़ता के प्रतीक रूप में अपना साहस विकसित करना होता है। यह कार्य किसी और को न सौंपकर भावनाशीलों को स्वयं ही अपने कन्धों पर उठाना चाहिए।
चुम्बक अपनी समर्थता बनाये रहता है और इर्द-गिर्द बिखरे छोटे लौह कणों को खींचने की प्रक्रिया में सतत् संलग्न रहकर अपना समुदाय बढ़ाता रहता है। शहद के छत्ते में बैठी हुई रानी मक्खी अपना समुदाय बनाती-बढ़ाती और अनुशासन पालन के लिए प्रशिक्षित करती रहती है। सज्जनों का संगठन बनाने के इच्छुकों को भी यही रीति-नीति अपनानी चाहिए।
----***----

